
Hug von Österreich verkauft dem Kloster Kirchheim einen Eigenmann.

Kirchheim, 1295. Dezember 20.

Ich Hug von Osterrich vergihe offenlich an disem brieve und tůn kunt allen
den, die in sehent oder horent lesen, daz ich han gigeben dem closter und der
samenunge ze Kirchain Wernhern den Walch von Bodelshoven ze koufenne
umme fiumf phunt Haller mit allem dem rehte und mit aller der frihait, als
in min vater an mich hat braht, also stete ich in dem selben closter fur alle
ansprache und fur alle min erben, die ich ieze han oder noch gewinne an
allain fur Hugen und fur Růggern die gebrueder von Griubingen, unde also sol
Wernher der Walch von Bodelshoven aigenlich und frilich sin iemer me dez
closters und der samenunge ze Kirchain. Daz dem selben closter dirre kouf
ganze und stæte si, so han ich im gigeben disen brief und besigelt mit minem
insigel. Geziuge, die hie bi waren, herr Brennemuli, herr Craft von Kirchain
ritter, Cůnrat von Celle und Brune sin brůder und Gerunc der amman.

Diz geschach ze Kirchain, in dem jar do man zalte von gottes geburte zwelf
hundert jar und fiumf und niunzic jar, an dem næhsten [dinstage]1 vor sant
Thomas tage vor wihennahten.

—

Textabdruck folgt dem Original.

Siegel abgerissen.

1Ein Stückchen vom Pergament mit dem fehlenden Wort abgerissen. Da auf dem Rücken
der Urkunde das Datum von einer Hand des 16. Jahrhunderts mit 20. Dezember
aufgelöst ist, so ist dinstage zu ergänzen.

Überlieferung und Publikationen

Lagerort:
HStA Stuttgart

Signatur/Titel des Originals:
A 493 U 182

Weitere Angaben

Sprache:
Deutsch

Ausstellungsort:
Kirchheim

Ortsindex:
Bodelshofen Wohnplatz (463)

Bodelshofen, Wendlingen am Neckar, ES

Gruibingen Wohnplatz (745)

Gruibingen, GP

Kirchheim unter Teck Wohnplatz (373)

Kirchheim unter Teck, ES

Zell Wohnplatz (353)

Zell, Esslingen am Neckar, ES

Österreich

